
        
            
                
            
        

    
	Х. Пэрлээ

	 НЭГЭН ХОРСЛООС ТҮМЭН ЗЭРЛЭГ ЯВДАЛ

	 

	“УЛСЫН ХЭВЛЭЛИЙН ГАЗАР” 1961 онд Улаанбаатар хотноо эрхлэн хэвлүүлсэн “X. Пэрлээ: МОНГОЛЧУУД ЭВД ДУРТАЙ” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Хайлсан мэт уярав

	Хорин хоёр он1 хавар цаг, хараахан ногоо цухуйж байх үес нар дээр мандаж, бүлээн салхи өрнө умраас сэр сэр үлээн, саяхан хайлсан цасны чийгт бодис бүхэн ундаалж, хөдөө талд зэрэглээ элдэв гоёмсог хээ сүлжээс мэт жирвэгэнэн татаж, Идэр голын уудам хөвөө дагуу таван хошуу мал сүрэг сүргээр ялгаран хэлхээгүй шүр сувд мэт бэлчиж сая цухуйж байгаа нялх ногооны шимд амтархан газраас толгойгоо ч үл салгана.

	Хүн ард, цэлмэг өдрийн тунгалаг нарны илчинд өвлийн хүйтэнд хөрж бээрсэн нуруугаа ээж урт урт сүүрс алдаж урин дулаан улирлын хүсэлтэй гайхамшгийг гайхалдан шагшилдаж уйтгарласан сэтгэлийн чилээг худал үнэн худалдаа арилжаа хэлэлцэж гаргана.

	Хамсум нас 20, нүүр махлаг, царай бор, хурган дотортой хуучин ягаан чисчүү дээлтэй эрдэмгүй, самуун хэрэгт дуртай, ааш тогтворгүй, нүд гажуу, сэтгэл муу, эцэг Улам урьд автономит засгийн үед хошууны захирагч тушаалыг хүлээж ард олныг ихээхэн дарлаж байсан учир 19 онд хөрөнгөө хураагдсан нэгэн хорсол өвөртөлсөн феодал ажээ. Захирагч агсан Уламын биед тогтсон хуучим эмгэг зүрхний хий нь хорсон занахын гашуунд үгдрэн 22 оны хаврын тэргүүн сард бие баржээ.

	Улам, харин үхэхийнхээ өмнө хүү Хамсумд гэрээсэлсэн нь: Миний бие гадаад дотоод нэлээд газар явахад ер өшөө хорсол өвөртөлсөн газаргүй. Гагцхүү ядуу ард олон хувьсаж төр солигдон ардын засаг байгуулж тэнгэр язгууртантай аймшиггүй тэмцэлдэж аливаа сайхан авралын орныг сүйтгэн буян заяатын эд хөрөнгийг сүйтгэн цөлбөн хурааж, бурхан шашны дайсан бологчийг ер үзсэнгүй. Би амьдадаа үүнтэй эрэгчин эмэгчнээ үзэлцээд үхэх гэсэн боловч бурхан өршөөж чөтгөр чөлөө олгохгүй мэт. Миний хүү нас залуу, цус шингэн тул аавынхаа өшөө хорслыг тайтгаруулж сэтгэлд хоргодон хоцрох муу уйтгаргүй болгохын тул нэгэн насны туршид аль чадах аргаар морь нохой мэт зүтгэн шашин бурхны дайсныг устгаж, хуучны сайн цагийг мандуулж аавынхаа зэрэг хэргэмийг залгамжил. Эр хүн санасандаа, чоно зуусандаа гэгч үлгэр бий. Ноднин жилийн Ригдэл багшийн үүсгэсэн үйлс хэдий бүтээгүй боловч эрхбиш бүтэх түүхтэй болой. Аграмба багшид сар бүрийн битүүнд бараалхаж ариун номлолыг сонсож байгтун гэжээ.

	Залуу Хамсум энэхүү гэрээс үгийг сонсож түймрийн гал улам дэгдэх мэт ардын засагт далдуур хорсон занах нь улам улам өрнөн гэдэс дотроо багтаж ядан байсаар бөөн бүлх зажлалгүй залгисан адил болов.

	Хамсум нэгэн өдөр Аграмба багшид бараалхвал айлдах нь:

	— Миний бие олон амьтны тусын тулд нэгэн буяны мөрт хэрэг үүсгэв. Би Ванчин богдод нэгэн зүйлийг айлтгаж түүний хүсэх мэт аврал лүндэн, их Япон гүрний найртай ёсны тусламжийг авч ирүүлэхээр нэгэн хүн явуулав. Миний энэ хэрэг бол ардын засгийг устгаж, хуучны төрийг сүм суварга цогцлох мэт дахин явуулахыг эрмэлзсэн хэрэг. Хамсумын дотор харанхуй шөнө газраас алт мөнгө олсон адил баярын мэдээ тодорч цааш нь юу болохыг хүлээж суув.

	Дахин айлдсан нь:

	— Бид нар энэ ардын засгийг устгахад юуны урьд өөрийн голт зүрхний журмаар итгэмжилсэн нөхөр хоршоог үерлэсэн усанд хур орж ус нэмэх мэт олшруулж, бидний багана мэт бат түшиг ивэг нөхөр хоршоо болбол урьдын заяатай язгууртай явсан ноёд, түшмэд, хутагт хувилгаад, сайн эрс (хулгайч), шашин бурхан, хуучны сайн цагт дуртай хүмүүс болно. Хамсум чи ч үүнд гавшгайлан оролцож эцгийн гэрээс захиасыг ухасхийн гүйцэтгэх цаг иржээ. Аль цагийг хүлээнэ. Энэ ардын засгийг устгахад дөрвөн далайд үнэхээргүй зориг хүчнийг гаргаж ялж төгсөнө. Эдний улаантантай цэрэг дайнгүй тэмцэж болохгүй. Эрхбиш эртний гурван улсын Цоо-цоо жанжин мэт сайн эрийн дийлдэшгүй алдрыг мандуулан хүрсэн төдий эсгэх мэт хурц зэвсгийн дор түмэн бурхны авралд, мянган тэнгэрийн ивээлд шүтэж өчүүхэн ч сэтгэл цочих газаргүй байлдах болно.

	— Лам хүн цэрэгт мордох уу?

	— Тийм ээ! Энэ дайн болбол Шамбалын ордны хаалгыг нээж алтан шар туяагаар хувьсгалд харанхуйлагдсан энэ ертөнцийг гийгүүлэх дайн болно. Энэ дайнд цэрэг болон явах байтугай хүнсний ямаа болоход бурхан болно гэж номд номлосон байна. Энэ дайнд хүн алахад ер нүгэл хилэнцгүй, тэдгээр алагдагчид бол шашин амьтны дайснууд, ийнхүү хилэнцгүй болно. Бид бол шамбалын дайны шар цэрэг болно. Шар цэрэгт явахаас илүү их гавьяа хүн төрөлхтөнд үгүй.

	Энэ номлолын үгсийг нэгнээ сонсмогц Хамсумын оюун нь давтсан цалин мөнгийг их галд хийж хөөрөгдөн хайлуулах адил уяран, хорслын гашуун нь, ноцсон галд архи сацах мэт дүрэлзсэн тул босож дэвхцэн нударга зангидан аавын гэрээсэлсэн өшөөг хэрхэвч авна гэж улих мэт муухай дуугаар бархирахад, 

	— Дуугүй бай! Хүн дуулбал хэрэгт муу болно.

	— Дуугүй бай гэгч юү вэ? Шамбалын шар цэрэг бадартугай. Шашны дайсан сөнөтүгэй гээд учир утга, эх зах нь мэдэгдэхгүй олон үгсийг чалчин би худал хэлсэн бол миний хэл ялзартугай гэж цовхчсоор ухаан балран унав.

	 

	 

	
Цусаар мялаав

	Хамсум нэгэн өдөр багшдаа бараалхвал багшийн нь царай их л зүдэрсэн мэт судал бүхэн нь усны давлагаа адил оволзож, барьсан хулганаа осолдон алдсан муур шиг сандруу байдалтай байв.

	Багш айлдруун:

	— Чиний ирсэн сайн, бидний өнөөх хэлэлцсэн хүссэн хэргийг Банчин богдоос их л сайн хэмээн айлдаж энэ хэргийг Дүвчин ламаар тэргүүлүүлэхээр лүндэн буулгаж сунтаг хайрлажээ.

	Хамсумын царайд баярын өнгө урган зүрх донсолж цус хөдлөн нэг юм далдуур шүглэх мэт болж сууна.

	Дахин айлдруун:

	— Банчин богд Япон орны хүчирхэг цэргийн хамт ирж Улаанбаатарыг устгаж Богдыг залах гэнэ. Цөвүүн цагт уншиж явах, алсын дайсны хүчийг султгах тарина, зүүвэл бууны сум үл даах зангиа зэргийг адислан хайрласан байна.

	Хамсум өчрүүн:

	— Цөвүүн цагийн хоёрдугаар нар дорнод зүгээс гийгүүлж унтарсан зулыг шатааж цээж дүүрэн магнай хагарам баяр удахгүй ирэх болно.

	— Тэр ч магад ирнэ. Чи аль хир бууч вэ? (Баахан нэрэлхэж) сум тоолно.

	— Чи энэ бууг хэрэглэж унтарсан улс төрөө галзуу арслан адил явж босголцсугай! гэж орны араас утаа болж зэвд идэгдсэн бөгс нь тайрагдсан оготор орос бууг гаргаж нэг сумаар цэнэглэж энэ бууг Олноо өргөгдсөний аравдугаар онд тавдугаар Богдын хувилгаан Барон Унгерний цэргийн жанжин Вандановоос намайг цэргийн лам явахад хайрласан билээ, гэж таван хонгио, найман сумын хамт өгөв.

	Хамсум бас л дотор ширвээтэж нэгэн жиг ургаж, сэтгэл цочин хэлэх үг олдсонгүй боловч зориг гаргах мэт:

	— Багш аа! Галт зэвсэг гарт байна. Галзуу заан ирсэн ч айхгүй гэж бууг хүлээн авч замгаар нь ийн тийн оролдон байгаад осолдон буудав.

	Багшийн нүд орой дээрээ гарч дороос нь шөвгөөр хатгасан адил ухасхийн босов. Үзтэл багшийн овоодойн оройг сэт, бурхны гүнгэрвааг хэмх буудаж хонгио нь дэлбэрч замгийн завсраар дарийн утаа бургиж Хамсумын хөмсөгний тус шархалсан нь бие толгой салж цус урсах адил үхсэн хүүр болон унав. Төдий удалгүй Хамсумыг хүйтэн усаар шүршиж сэхээж үзвэл шарх нь өнгөц хөнгөн тул шар эсгий ноцоож галтайгаар тавьж боогоод цусыг тогтоов.

	Багш нэлээд зэвүүцсэн байдалтайгаар бурхны гүнгэрвааг авч зайлуулан бурхнаа ширээн дээр сул залж зул барьж аман дотроо ном уншин өврийн номыг задалж шоогоо гаргаж их л удаан шившин үлээж орхиод нэгэн удаа үлээсэн тулмын амсрын боолт тайлах адил их л хүнд амьсгаадаж, 

	— Энэ тун сайн зөн бэлэг болно.

	Нэгд: Хэргээ бушуу эхэл гэсэн тэмдэг.

	Хоёрт: Улааныг ийнхүү хялбараар ялж төгсгөхийн дохио.

	Гуравт: Хамсум чамайг энэ хэрэгт догшин заан адил баатарлагаар явж гавьяа байгуулахыг бэлгэджээ.

	— Үнэхээр тийм байх аа! Энэ буу өөрөө дуугарч миний цусаар өөрийг мялаасан нь цөвүүн цагийн зэврүүн байдлыг дээл өмсөхөөс амархан устгахын тохиол мөн.

	— Тэр ч тийм хэрэг. Чи одоо харь. Ийнхүү буу өөрөө дуугарсны зөн бэлгийг ивэг түшиг болсон итгэмжилт олон нөхдөдөө дам дам үүл, их салхинд хөөгдөн нүүх адил хурдан сонсгон зарлатугай. Чамайг хэзээ хэрэглэх цагтаа дуудна.

	Хамсум гарахын зуур буугаа үзвэл дэлбэрсэн хонгионы өөдөс гол төмөрт хадаж замаг нь хөдлөхгүй хадаастай мэт болжээ.

	Хамсум сэтгэрүүн:

	— Энэ бууг Балдан дарханд өгч аяга ус уухаас амархан засуулна гэж уужмаар боджээ.

	
Ганц дээрмээс гавьяа

	Хамсум хэзээ юу дуулдах бол гэж нүх сахисан сар, нүннэй сахисан лам адил чих чагнаж элдвийг бодон сэтгэлийг өөрийн эрхээр хол ойр тавьж тиймийг ийм болгоно. Иймийг тийм болгоно гэж ертөнцийг тогтоох устгах их ажлыг нэгэн агшнаа зүйл зүйлээр урлаж зүйл зүйлээр найруулан сэтгэлээр бүтээж өдөр хоногийг өнгөрүүлэх нь 10 жил мэт урт санагдав. Нэгэн өглөө хараахан хэвтрээс босоогүй байтал морины туурай товор товор хийж хоточ ноход хуцалдан хүн ирэх чимээ сонстов.

	Хамсум сэтгэрүүн: Өчигдөр шаазгай шагшран зул бадамлаж, урьд шөнө нэгэн хачин зүүд зүүдэлсэн. Лав намайг дуудаж яваа болов уу гэж таамаглав. Гэтэл гаднаас тэр нутгийн тайж Жамсран цэр адил цэхэр жинстэй, таваг адил том малгайгаа өмсөж отгоо хялгана өвс адил сагсалзуулсаар орж ирэв.

	Хамсум яаран босож нуруу мэхэсхийн мэндэлж тамхилцгаав. Хамсумын эх арван хэдэн жил ер үзээгүй хуучин цагийн сайхан эд эдлэл нүдний өмнө харагдах нь сэтгэлд аятайхан, нүдэнд дулаахан бөгөөд Аграмба багшийн үүсгэсэн хэргийг хэдийнээ Хамсумаас сонссон тул хэргийг бүтээж ийнхүү аймшиггүй явах нь таатай боловч өнөөх улаан нь бүрмөсөн чандруу хийсэх адил устсан болов уу, хог адил энд тэнд үлдсэн болов уу гэж сэтгэл сэрдхийж сэжиг төрөв.

	Тайж Жамсран цай уухын зуур: Багш чамайг бараалхаж ир гэж байна.

	Хамсумын баярласан нь төөрөлдсөн тугалтайгаа учирсан согоо адил үг ч хэлж завдсангүй морио барьж эмээллэхээр гарав.

	Тайж Жамсран Хамсумын эхэд:

	— Бид ардын засгийг алга урвуулах адил устгаж хуучин төрөө байгуулж байна. Та мэдсэн үү?

	— Хүү минь, дуулсан.

	Хамсум, эртний баатар нум сум саадаг агсаж дайнд мордох адил сүр үзүүлж даавуу дайзтай хэдэн сумаа бүсэлж тайж Жамсрангийн хамт мордов.

	Чавганц гаднаа гарч дөрвөн зүг найман зовхис тийш сүүгээр тахил өргөж: Лам гурван эрдэнэ минь, төрийн минь сүлд, лус савдаг, найман аймаг минь, хойноос нь дагаж өмнөөс нь угтаж умартсаныг сануулж осолдсоныг өршөө хэмээн цээжний тогтмол үгсийг булгийн ус оргилох адил хэлж залбирав.

	Хамсум нар нисэх мэт давхилдан харвасан сум мэт хангинан далд оров.

	Хамсумын зориг ноцсон лаад нисэн ирж орох эрвээхэй адил хүсэлтэй. Улааныг устгахад зааныг нударгалж, барсыг хонь мэт өрлөж алах адил санагдана.

	Тайж Жамсран:

	— Дүвчин лам, Түгж жанжны ухаан бодлого гүн, эрдэм өршөөл хосолсон, ухамсар нэвтэрхий, онц мэргэн, эрэлхэг зоригтой, эс чадахгүй зүйлгүй, улаантныг нүдэж алах бахтай боловч, зүрхийг сугалж алах таатай байна хэмээн сүртэйгээр хэлэхэд;

	— Хамсум тэд нарын тийнхүү байдлыг ихэд сүсэглэн биширч улааныг тэр мэт тамлан зовоож алах цаг хэзээ миний өмнө дээш орхисон чулуу толгой дээр буух адил тулгарах бол хэмээн зүрхнээ хүйтэн уур бүрхэв.

	Нар жаргах үес нэгэн хийдийн бараа харагдах нь хийдийн алтан ганжир, гоёмсог дүг зэрэг үзэсгэлэнтэйеэ чимэг. Жаргаж байгаа нарны гэрэлтэй хослон гялалзаж мөргөлчин ардын бишрэлд манарсан тархийг нэвт гийгүүлэх мэт. Ойр хавьд адгуус мал бөөн бөөнөөр багшран бараалах нь их түймрийн цурам адил нүүгэлтэж улаан халзтай гэрүүд энд тэнд үзэгдэнэ. Ойртож очвол банз шаахайн чимээ тас няс хийж бархирах гаслах шаналангуй дуу, хийдийн бүрээ бишгүүр, цан хэнгэргийн эгшигтэй нөхцөлдөн хангинах нь ямар нэгэн нарийн найрлага бүхий хөгжим мэт сонстож улаантныг устгаж байгаа нь адилтгах хүчирхэг бөгөөд бахдалтай зүйл тэдэнд үгүй мэт.

	Хамсум нарыг нэгэн хүн угтаж морьдыг авав. Улаан халзтай өргөөнд бараалхвал Аграмба багш тэргүүтэй тэр нутгийн хуучин ноёд, түшмэд зэрэг хэргэмээ хэрэглэн эрвээхэй адил гоёмсог эрээн олбог түшлэгт хөрөг мэт ихэмсгээр сууцгааж байх нь үнэхээр хуучин харгис дээдсийн орд харш мэт. Улаантныг хоромхон зуур ялж төгсгөм ид шид бүрджээ гэж өгүүлэхийг хичээцгээнэ. Хамсум нар мэхэсхийн нарийн ёслолоор амгаланг эрж суув.

	Багш: 

	— Хамсум сайн явж ирэв үү?

	— Сайн ирлээ. 

	Аграмба лам ноёдын зүг харж:

	— Энэ бол Улам захирагчийн хүү мөн! 

	Ноёд Хамсумыг баахан шинжлэн харж:

	— Нүдэндээ галтай нүүртээ цогтой сүр жавхлан тэгширсэн хүү байна. Бидний энэ хэргийг цаг улирах адил үргэлжлэн явуулж сайн эцгийн алдрыг түмний газарт дуурьсгаж хожим энэ хошууны хад мэт бат тооныг тулгуурлан баганадагчийн нэг нь болъюу.

	Хамсум, энэ сайн үгсийг сонсмогц ичингүйрэх, баясах мэт сэтгэл торолзож хөдлөв өө. Тэд цай ууж, хоол идэж, лам ноёд түшмэд мяндас адил зөөлөн оронд нас төгссөн мэт нойрсов. Хамсум ч тэрхүү өргөөнд гоё хивсэн өнгөц дээр хурган дотортой торгон дээлээр хучин хэвтэж нойр нь ирэхгүй элдвийг бодон байсаар шөнө дүл болтол эс унтаж урван хөрвөн байсаар сая унтаж нойрны дотор зүүдэлсэн нь: Улаан устаж, нар баруунаас мандаж олон иргэн амгалан, улс төр тайван, амуу элбэг, хошууны захирагч болж хууль бичигт нэвтэрч, хар тэргүүт иргэнийг атгах адил захирч, өнгө зүс гуа үзэсгэлэн залуу охидыг авчруулан атал улаан хуй гэв гэнэт дэгдэж улаан халзтай өргөөг сэвэлзүүлэн багана унаж тэргүүнийг дэлдэв гэж ухасхийн босож сэрвэл нэгэн зүүдэн ажээ. Дахин унтъя гэвч нойр завхран үүр цайж гэгээ орж өглөө болов.

	Лам ноёд, түшмэд нойрссоноосоо дээшилж мутар мэлмийгээ ариутгаж, баринтгуудыг агсаж, зоог шүүсийг гүйцэтгэхийн зуураа зөвлөлдсөн нь:

	— Энэ өдөр Хамсумд 20 цэрэг тушаан өгч сумын захиргаа, хоршоо, хамтралуудыг цэргийн хүчээр устгаж, бараа таваарыг хураан авах ба орон байшинг шатааж улааныг үүрлэх оронгүй болгож хувьсгалч нарыг барьж өчиг учрыг нягтлан байцааж залхаан шийтгэж олноос улааныг дулдуйдан сүсэглэхийг цээрлэл болгож цаазыг төвшитгөх, орон нутагт элдэв самуун этгээд үгүй энх тайван болгохыг хэлэлцжээ.

	Хамсум энэ хэрэгт их л ончтой саналыг гаргажээ. Нар мандах чацуу буутай бороохойтой 20 цэрэг мордуулж жагсаагаад цэргийн жанжнаас цааз зарласан нь: Нэгэн зүйл, улааны элдэв ном дэвтэр хөрөг дүр ба машины оёдолтой орос маягийн хувцас, эд эдлэлийг авч үл болно. Нэгэн зүйл, Улаантны цаасан төгрөгийг авч үл болно. Нэгэн зүйл, эдгээр хэрэглэж үл болох эд эдлэл ба орон гэрийг цөм галдан шатаасугай. Нэгэн зүйл, хоршоо хамтралын албаны эрх баригчдын дотроос бишрэн дагагсдыг өршөөн, мөчөөрхөгсдийг баривчлан авчирч цаазыг төв болгоход бэлтгэсүгэй.

	Хамсум энэ цаазыг хүлээж санаа сэтгэлд нэгэн хатуу бөгөөд хар юм бүртэлзэж увдис далдуур нөхцөж байгаа мэт булчин чинэрч хүчин урсан ирэх мэт. Цээжийг хөдөлгөн туршвал хуучин хэвээр мэт. Цэргүүдийг захиран нэгэн дөрөлжөөс нэгэн хөтлийг давж нэгэн горхиноос нэгэн булгийг гаталж нэгэн суурин газар үзэгдэж олон цэргээс:

	— Өнөө сумын захиргаа хамтралын газрууд энэ, хэмээлдэв. 

	Хамсум, цэргүүдийн буутайг нь буу бариулан, бороохойтойг нь бороохой бариулан:

	— Морины хурдаар дайран нисэх мэт ор гэв. Сум, хоршоо, хамтралын олон гишүүд ард их л үймж морьтой явган ийш тийш давхилдан гүйлдэж тэдний өмнөөс хариу буудав. Хамсум дайран орж эзэнгүй хонинд чоно орсон адил буудан, бороохойдон алж эхлэв. Гараа өргөж дагагсдыг өршөөн, хариу буудсан мөчөөрхөлтэй зургаан хүнийг торонд орсон шувуу, өгөөшинд орсон загас адил барьж хүлэв. Сумын захиргаа, хоршоо, хамтралын гэр барааг нэгжин элдэв эд эдлэлийг хураан авчирч гэр оронд гал тавьж эс хэрэглэх цааз бүхий эд эдлэлүүдийг галд хаяж шатаав.

	Нэгэн хүн цаазалсныг зөрчиж шунахай сэтгэл үүсгэн булган малгай хоёр, цаасан төгрөг 1200-г цуглуулан авсныг Хамсум булаан авч тэнгэрт тултал дүрэлзэн шатаж байгаа галд хаяхад агшнаа түлэгдэн үнс чандруу болов. Олзолсон эд барааг моринд ачиж барьсан хүмүүсийг үхэр тэргэнд суулган, бишрэгсдийг дагуулан нар шингэхийн үед их л цог жавхлантайгаар дуулалдан буцаж ирэв.

	Хамсумыг анх удаагийн тулалдаанд бүтэмжтэй сайн явсан учир их жанжнаас гамин сэлэм нэгийг шагнаж гавшгай идэр баатар цолыг өргөмжилж баруун гарын туслах цэргийн дарга болгов.

	 

	
24 цагийн жанжин

	Хамсум туслах цэргийн даргын албыг онц сайнаар гүйцэтгэн ахуйд, их жанжнаас тушаасан нь:

	— Чиний бие Зартын дуган дээр очиж урьд дайчлахаар зарласан цэргийг шаардан ирүүл гэж дугтуйтай бичиг нэгийг өгч үүнийг цэрэг дайчлагч нарт өг гэв. Яахан аймшиггүй зөрчинө.

	Хамсум баахан хүмүүст буу тулган айлгаж олон цэргийг дайчилж ирвэл мөн ч үйлстэй гавшгай гэж тушаал дэвшүүлэх юун магад гэж горьдон баяртайгаар мордов. Маргааш өдөр дундын хэрд Зартын дуган дээр очиход 200 гаруй цэрэг зарлагдан ирээд байлаа. Цэрэг дайчлагч Самдан, Ядмаа нарт бичгийг өгч жанжны тушаалыг тушаавал тэд нар бичгийг задлан үзээд олон цэргийг хуралдуулан Самдан нараас:

	— Энэхүү залуу Хамсум болбол манай хошууны нэрт түшмэл захирагч Уламын төрсөн хүү бөгөөд шар цэргийн их гавьяат хүн болно. Их жанжнаас та нарыг захируулах ба жанжин тушаал өргөмжлүүл гэж тушаал иржээ.

	Олон зэрэг зэргээр: Жанжин өргөмжил, өргөмжил гэж хашхиралдав. Хамсум урьдах гавьяаг санаж маргасангүй өөрийн горилсон хэрэг бүтсэнд ихэд баярлаж зориг нь улам бахдалтай хөгжин цэргүүдийг цээл сайхнаар захиран зандарч үнэхээр жанжин хүн адил дүрэм үзүүлэн их цэрэгтэй нийлэхээр мордов.

	Тэр шөнө их бороо орж хав харанхуй, морины чих үл үзэгдэж хааяа хааяа цахилгаан цахилж цагаан туяа татан өдөр мэт гийгүүлэн агшнаа замхарч сүрхий сүрхий хүжигнэн дуугарч энд тэнд аянга бууж хэншүү хярвас үнэртэж үнэхээр аймшигтай байлаа. Бороо арилж тэнгэр гийж үүр цайхад цэргүүдийг жагсаан үзвэл цэрэг оргон 20 үл хүрэх хүн үлджээ. Хамсум нэгэн зэрэг урам хугарч өөрийн заяагүйгээс тэнгэр үл таалав гэж сэтгэл уйтгарлан ухаан баларч цөөн цэргийг захиран явж их цэрэгт нийлүүлэн их жанжинд эл учрыг засдаг гоёмсог үгээр чимэглэн урчилж их л сүрхийгээр мэдүүлэхэд их жанжин маш уурсаж:

	— Хэрхэн учир цэргийг оргуулсан бэ? гэж улааны этгээд мэт чангалан байцаам болсон авч түүний урьдах гавьяа зүтгэлийг дурдаж асар нягтлахыг түр түдгэлзэж ялаас хэлтрүүлэн малгай авч мөргөх завдалгүй жанжин тушаалаас огцруулан хуучин туслах цэргийн даргад хэвээр томилов. Үүнээс хойш Хамсумыг олон ардууд 24 цагийн жанжин гэж шоолон дуудах тул 24 цагийн жанжин гэж эсэргүүгийн түүхэнд нэр үлджээ.

	 

	
Ихсийн хишиг

	Хамсум хэдийгээр нэгэн цагийн эндэгдэл тохиолдож жанжин тушаалаас огцровч бас л үүгээр түүгээр явж хулгайч муур мэт ов живийг гарган нүдний үзэмжид элдвийг сайнаар гүйцэтгэв гэгдэж хэд хэдэнтээ сайшаагдав. Нэгэн өдөр их жанжнаас Хамсумыг дуудаж тушаасан нь:

	— Чиний бие Банчин богдын баруун зүгийн салбар шар цэргийг ерөнхийлөн захирах их Дүвчин ламтанд баярын хадаг барьж амгаланг эрэн зарлигийг хүлээтүгэй гэж нэгэн их хадаг ба монгол дархны мөнгөөр цутгасан орос бууны сум хорийн хамт өгөв. Хамсум тушаалыг хичээнгүйлэн хүлээж сайтар тогтоож явах ажлыг төхөөрөхийн зуураа би их заяатай хүн, тийм ихсийн газрын мөнгөн үүдийг нээж алтан босгыг алхаж бараалхан түүний тунгалаг мэлмийд толилуулан яруу эгшигт сургаалыг хүртэх нь эгэлийн мах цуснаа төрсөн миний нэгэн цагийн олдошгүй зол завшаан гэвэл зохино гэж сэтгэж их л цовоо цолгин мордож хоёр өдөр саадгүй сайн явж Дүвчин ламтны цэргийн хуаран дээр ирж буув.

	Их Дүвчин лам-танаа бараалхаж амгаланг эрж хадаг бэлгийг барив. Их Дүвчин лам өөрийн мутраар хадаг бэлгийг хүлээн авч тунгалаг мэлмийгээр тольдох нь сүрхий хурц, дотоод биеийг нэвт үзэх мэт нүд далдирам бие их тарган мариатай царай аяншиж зүдсэн, улаан хамба дээлтэй.

	Хамсум ийм ихсийн газар урьд орж ер үзээгүй тул хавханд орсон чоно адил их самгардаж хөлс нь цувж сүү идсэн гөлөг мэт гөлөлзөн сууна. Их Дүвчин лам сөөнгө дуугаар:

	— Сайн явж ирэв үү?

	— Жа мэнд бараалхаж ирлээ!

	— Танай жанжин түшмэд мэнд сайн байна уу?

	— Амгалан морилж байна.

	— Танай түүгээр самуун муу этгээдгүй энх сайн уу?

	— Тайван байна.

	— Танай жанжин юу хийж байна?

	— Жанжинтан хэдэн сумын захиргаа, хоршоо, хамтралыг устгаж, эд эдлэлийг хураан авч улааны суурийг баллаж зарим үл бүтэх Лалуудыг залхааж байна.

	— За яаж яаж залхааж байна.

	— Амьдаар нүдэж дүүжилж, хэрчиж, цоргиж, өвчиж, шөрвөсөлж зүрхийг сугалан алж байна.

	— Танай жанжин тун чадамгай ирвэс мэт шаламгай эр шууд хүн шүү.

	— Жа тийм ээ!

	— Танай цэрэг хэчнээн бэ?

	— Гурван зуу шахам байна!

	— Чи ямар тушаалтай хүн бэ?

	— Би жанжны баруун гарын туслах цэргийн даргын тушаалтай.

	— Танай цэрэгт зэр зэвсэг олон уу?

	— Орос санлий 9, япон карабин 5, бирдаан буу 15, цахиур буу 90 гаруй, шийдэм бороохой 250, гамин сэлэм 7, 8 бий.

	— Сум олон уу?

	— Сум хүн бүрд 10-аас үл хэтэрнэ. Саяхан Балжин дарханд мөнгө 1000 ланг өгч сум цутгуулсан байх!

	— Би удахгүй танай тэнд очно. Жанжиндаа энэ учрыг хэлээрэй.

	— Жа айлтгая!

	— (Бараа бологчид) Энэ хүүд дээлийн торго нэг, эдний жанжинд хадаг нэг, буу нэгийг хамт өгч явуул!

	Бараа бологч гаднах илүү гэрт орж ирээд Хамсумд дээлийн цэнхэр хамба нэг, жанжинд алд шар хадаг нэг «Үхэр бууны нугалаа хар» хэмээх буу нэгийг өгөв. Хамсум хайрласан зүйлүүдийг хүлээн авч баярласан нь өлссөн хэрээ шувуу, нүд үзсэн мэт нүд завсаргүй болтол инээж сэтгэлийн халуун баярыг нүүрт илрүүлэв. Их Дүвчин ламтнаа амгалан өөд болон очихыг айлтгаж буцахаар мордов.

	 

	 

	
Зандалчин тамаллага ба аллага

	Нэгэн өглөө нар мандах цагт олон цэргүүдийг дугуйлан жагсааж бууны амыг дээш харуулан бариулж төв дунд нь олбог түшлэг засуулж лам, ноёд, түшмэд жанжид суусан нь оготно үзсэн муур адил.

	Улаанаас баригдагсдын нэг халимаг үстэй хар хүүг авчран буу тулгаж байцаасан нь:

	— Чи юуны гишүүн бэ?

	— Би ямар ч гишүүн биш!

	— Хэчнээн лам шүүмжилсэн бэ?

	— Хэдийг шүүмжилснээр яах нь вэ?

	— Чи хэдэн жасын айлын хөрөнгө хураасан бэ?

	— Би юу хийснээ та нарт илтгэхгүй!

	— Чи Улаанбаатарыг Банчин богд, Япон гүрний цэрэг эзэлснийг мэдэж байна уу?

	— Би улсын нийслэлийг амгалан байтал устсан гэж гүтгэж чадахгүй!

	— Чи шамбалын шар цэргийг бишрэн дагах хүн үү, үгүй юү?

	— Би өөрийн хувьсгалт засагтай байж та нарын энэ зэрлэг суртлыг дагахгүй!

	— Танай улааны цэрэг хэд вэ?

	— Чиний толгойн үснээс цөөхөнгүй. Та нарын могой мэт хорт эсэргүү нарыг даран сөнөөж улс орноо хамгаалсаар ирсэн байна.

	— Хэчнээн аэроплантай вэ?

	— Танай цэргээс цөөнгүй!

	Хүлгийг чангаруулан халимгийг зулгаан байцаавал ер бууж өгөхгүй, харин хэлэх хариулах үг нь даанч зоримог, лам ноёдын зүрхэнд хутгаар хатгаж голыг гогодон хэрчих адил. Бас түүний мэргэн хурц үгс цэрэг ардын санаа зоригийг хямруулан самууныг дэгдээж гай болох тул байцаахыг зогсоов.

	Бас нэг арван тав зургаан настай тайрмал гэзэгтэй (сургуулийн сурагч бололтой) охиныг авчирч зүрхний тус буу сумлан тулгаж, 

	— Чи юуны гишүүн бэ?

	— Би пионерын гишүүн!

	— Тэр пионер чинь юу хийдэг юм бэ?

	— (Охин инээд алдаж) Хувьсгалт залуучуудын хойчийг залгамжилж хан ван, хувилгаадын зэрэг хуучны харгисын үлдэгдлийг тэмцэн төгсгөж, түүний булш дээр бүжиглэн наадахыг зорино!

	— Чи хэчнээн лам ноёдыг шүүмжилсэн бэ?

	— Хэдийг шүүмжилсэн нь та нарт хамаагүй!

	— Задарсан муу гөлөг мэт яатуу чи бурхан шүтээнийг эвдсэн үү?

	— Тэр над хэрэггүй, би хавьтсангүй!

	— Чамд бурхан хэрэггүй гэнэ ээ? Чи Улаанбаатарт байсан уу?

	— Хэрэггүй. Байсан!

	— Чи Банчин богдод мөргөв үү?

	— Төвөдийн оргодол, хүний яргачин Ванчинд хэн ч мөргөхгүй! Банчин ч Монголд ирсэнгүй.

	— Заяын гэгээн аймаг дээр ирээд байгаа биз?

	— Үхсэн Заяыг амь орсон гэж хэлж чадахгүй!

	— Чи шамбалын цэрэгт орж ноёнтны хатан болохгүй юу?

	— Та нарын энэ зэрлэг зандалчин суртал байдлыг дагахгүй! 

	Хэчнээн том дуугаравч, зандран байцаавч ер айх цочих шинжгүй, хэлэх хариулах нь лам ноёдын зүрхэнд сум харвах адил, түүний аливаа хэлэх ширүүн үгс цэрэг ардын сэтгэлийг самууруулж гай түй болж магадгүй учир байцаахыг зогсов.

	Гагцхүү залуу Хамсумын сэтгэл хөдөлж тэр охин арван хувийн сайхан үзэсгэлэн гуа, маш залуу тул түүнд нэгэн хуруугаа хүргээд үхэвч гомдолгүй (жаргалын эцэс хурдан морийг унаж сарын газрыг товчлон хэдэн өдөрт хүрэх адил болговч) гэж тэсэж ядан суув.

	Дахин хэд хэдэн хүнийг байцаавал ер бууж өгөх хүн эс олдож лам ноёд харин элдэв хатуу хорсолтой үгэнд ихэд мохож цэрэг ардын санааг уймруулжээ. Лам ноёдын хор шар хоёр нь хямралдаж уур хилэн нь, уушги зүрх нь дотроо буцлан тэдгээрийг хэрхэн зовоон алж олонд цээрлэл болгохыг гавшгай идэрхэг баатар Хамсумд даалган тушаав.

	Хамсум тушаалыг хүлээн авмагц түүний муу авьяас их хуурай өвсөнд түймэр тавьсан адил дүрэлзэн тайрмал гэзэгт охиныг авчруулан хүлгийг өөрийн гараар тайлж дэргэдээ суулган гар хурууг барилан базалж элдэв шалиг үгсийг чалчин гичий үзсэн эр нохой адил зальхай нялуун занг үзүүлэхэд тэр охины зориг алмас чулуу шиг хатуу, юун түүний санаа дагах. Хоёр гараар хүчлэн Хамсумыг нэгэнтээ түлхсэнд Хамсум галын захад унаж гэзгээ галд хуйхлав.

	Хамсум уур нь хүрч энэ муу өлөгчин бас миний дурласан халуун баярыг хүйтнээр тайлах буюу хэмээн шүд ам нь тачигнаж дөрвөн хүнийг дуудан ирүүлж тэр охины дөрвөн мөчийг даруулан тачаангуйн галыг сөнөөн үзэхэд сая ургаж бүхий навч адил охины нүдээр дүүрэн хэлхээгүй сувд адил нулимсан дусал дуслаар бөмбөрөн шүд нь тачигнаж дагжин чичирч хэврэг бие нь эвдрэн цус цуварчээ.

	Хамсум сэтгэл хүчнийг хямруулагч тэр явдлаа гүйцэтгэсэнд онц зүдсэн мэт, энэхэн завшаан бүхий явдал хоромхон зуур төгссөнд гомдсон мэт, энэ явдал дахин тохиолдохгүй болов уу гэсэн мэт, урт урт санаа алдаж гэрийн хаяанд амгалангаар унтав.

	Тэр шөнө их Дүвчин лам, Түгж жанжин нар өөд болон ирсэн тул үүр гийх үес, лам ноёд, түшмэд нойрссоноос дээшилж цэргүүдийг жагсаан улаанаас барьсан хэдэн хүмүүсийн нэгнийг авчирч гурван цэргийг томилон гаргаж, 

	— Энэ хүнийг алуураар жанчин ал гэж гурван бороохой өгөв. Тэр хүнийг гурван цэрэг гурван талаас нь тархи түрүү гэж ялгахгүй жанчин эхлэв. Тэр хүн үнэхээр өрөвдөлтэй дуугаар: Ёо, ёо, амь авар гэж хашхирна. Түүнийг хэн ч санаанд оруулсангүй.

	Бас нэгэн хүнийг авчирч модонд тэлэн хүлж аманд нь даавуу чихэж түүний гарын шөрвөсийг жанжин Түгж хутгаар шулан гаргаж бөөрөнхий мод шургуулан булчин махан дундуур нь нэгэнтээ ясанд хүртэл огтолж шургуулсан модыг эргүүлэн эрчилж шөрмөсийг сугалахад тэр хүний царай цав цагаан болж дөрвөн мөч нь чичгэнэн үхэв. Лам ноёд онц тааламжлан мишээцгээж зарим цэргүүд инээлдэн, зарим цэрэг ард сэтгэл хирдхийн гайхаш тасарна.

	Бас нэгэн хүнийг авчирч дөрвөн мөчийг хэдэн хүнээр даруулж түүний аманд нь даавуу чихэж Хамсум хутга гаргаж арьсыг ярж мал мэт нударгалан өвчиж арьсыг хуулав. Тэр хүн нэгэн цагийн төдий болтол өвдөхийн зовлонг эдэлсээр үхэв. Лам ноёд их л бахдан ажээ. Нэлээд цэрэг, ардад монгол хүн нэгийгээ ийнхүү алах нь жихүүн бөгөөд сэтгэлийн дотор хүйт оргив.

	Тайрмал гэзэгт охиныг авчран тэрэгний аралд тэлж хүлбэл тэр охин ер айсангүй харин зоригтойгоор:

	— Та нар бидний хэдэн хүнийг ийнхүү бузарлан алавч бидний хариуг манай засаг, манай хань нөхөд ард түмэн удахгүй авахыг санаарай, гэжээ. Хамсум тэр охины дээлийг урж түүний товч мэт бяцхан хөхийг огтлоход тэр охин онц гашуун зовлонт эгшгийг уянгалан бархирав. Хамсум ер анзаарсангүй. Тэр охины уйлах гаслах, онц энэлэлгүй уяралтай тул, лам ноёдын сэтгэлийн амарлингуй бах цэнгэл болоход, цэрэг ардын зориг уяран сэтгэлийн дотор сэрүү татан зарим нь нулимс унагажээ.

	Лам ноёд, жанжин энэ өдрийн улайд бах ханасан мэт тул тамлан зовоох ажлыг түр завсарлажээ!

	Маргааш өглөө нар уулын толгойд тусахын үес цэргүүдийг урьд өдөр шиг жагсааж лам, ноёд жанжид түшлэгтээ суусан нь хулгана үзсэн муур мэт сэртэлзэж, өлссөн чоно мэт өнгөлзөв.

	Баригдагсдаас нэгэн хүнийг авчирч дөрвөн мөчийг янгинатал хүлэв. Тэр хүн ер айх шинжгүй өгүүлрүүн:

	— Та нар намайг тамлан алавч ардын зоригийг шанталж үл чадна. Харин миний цусыг үзсэн ардууд зориг чангаран та нарыг устгаж магадгүй шүү гэжээ. Төдий их гал бадруулж том царил улаан мах болтол улайсгаж тэр хүний гуяны махан дундуур шар шар хийтэл тос дааварлуулан хэншүү үнэртүүлэн цоргив.

	Тэр хүн зориг чанга тул ер дуу эс гарав. Бас нэгэн нарийн төмөр утас улайсган түүний бэлгийн сүвээр бургуйдан цоргиход тэр нэгэнтээ ихэд муухай бархиран үхэв. Лам, ноёд, зарим цэргүүд мах шарсан мэт хэншүү үнэртэв гэж хамар амаа таглаж урьд Барон жанжин нэгэн хятадын бэлгийн сүвийг ийнхүү цоргиж алсан нэгэн дам үгийн өнцөг хавчигдуулж муу этгээдийг залхаахад их л сайн арга гэцгээн шагшилдана. Зарим цэрэг ардын дотор урьд манж автономитын үед хэрэглэж байсан хатуу эрүүгээс илүү мэт санагдам сэтгэлийн дотор өвдөв.

	Бас нэгэн хүнийг авчран хүлгийг тайлж өндөр шон багана хоёрыг зоож түүний дунд зэл татан зэлийн дундаас урхи гаргаж тэр хүний багалзуураар оосорлож шон дээгүүр хоёр тийш үгтээн татаж хий дүүжлэв. Тэр хүний царай чинэрэн хүрэнтэж ам нь хэдэнтээ ангалзан улаан цагаан хөөс цахарч нүд нь цагаанаар эргэлдэн дөрвөн мөч нь сарвасхийж үхэв. Лам, ноёд, жанжин, зарим цэргүүд: Урьд Барон жанжин ингэж алдаг байж билээ. Энэ нь зүгээр бахдалтай аллага шүү гэж инээлдэн тавлан ажээ. Зарим цэрэг ард тийнхүү тавлахад хорсол хөдөлж тэд нарыг дүүжилмээр сэтгэгдэнэ.

	Бас нэг цовоо сэргэлэн залуу хүнийг авчран хүлгийг тайлж хүчит дөрвөн хүнээр дөрвөн мөчийг даруулахад тэр хүн өгүүлрүүн:

	— Та нар намайг алавч улсыг устгаж үл чадна. Та нар энэхэн хавийн хэдэн сумын захиргаа хоршоо зэргийг баллаж дээрэмдээд сүүлээ хондлой дээрээ сөхөх хэрэггүй, одоо даруйхан зэвсгээ хураалгаж буувал ардын засгийн өршөөл нь их, заавал өршөөлийг үзүүлнэ гэжээ. Түүний аман дотор даавуу чихэж Хамсум хутгаа хуйнаас сугалан гаргаж өвчүүг хадаж эхлэв. Хутганы ирэнд өвчүүний мөгөөрс хяхнан цус нь булаг мэт оргилж, зүрх нь өө үгүй бөөрөнхий хар хүрэн юм ийш тийш савлан бүлтгэнэж гарт баригдавч мултран алдуурна. Тэр хүний царай нэг ч дусал цусгүй мэт цав цагаан болон хувилж дөрвөн мөч нь чичгэнэн нүд нь гялганан үхэв. Хамсумын нүүр гар, урд хормой, энгэр, хоёр ханцуйны нь үзүүр цул цус нөж болжээ.

	Лам, ноёд, жанжин өгүүлрүүн:

	— Хамсум бол насан залуу зориг чанга бидний энэ ажил хэрэгт нэгэн мөрийн хүчит багана мэт тулгуур болно. Энэ мэтээр улааныг алах явдал ер нүгэл биш, харин шашин бурхны дайсныг шамбалын шар цэргийн хатуу хуулиар залхаан шийтгэж, тэдгээр буруу явагчдыг сайны бодь мөрд хөтлөн тонилгож байгаа нь энэ буй гэж номлов.

	Зарим цэрэг ардын санаа сэтгэл ихээр хирдхийн зориг нь сулран монгол хүн монгол хүнийг тамлан зовоож алах нь тийм ч бахтай хэрэг биш өрөвдөлтэй бөгөөд хөөрхийлөлтэй гэж шивнэлдэн ажээ.

	Зарим нь саяын хэдэн өдөр үзэшгүй муу аргаар алагдагчид нь нэн хатуу гайхамшиг төгс зоригтон ажээ. Тэдгээрийн амийг гуйн гаргасан бол улс төрд хэрэгтэй хүмүүс байсан гэлцэнэ.

	
Байлдаж үзэх сэн

	Хамсумын ганц янаг үг нь улааны толгойг цоо буудах уу гэнэ. Түүний санааны үзүүр сэтгэлийн үүднээ цаг ямагт дэнгийн гэрэлд наадах эрвээхэй адил дүрэлзэн хүсэж эрмэлзэх нь дайсантай байлдан олон бууны дууныг унгас савах саваан дуу адил жигдрүүлэн нижигнүүлж уул талыг дарь утааны цэнхэр униараар бүрхүүлэн байх нь тун ч хүсэх мэт сайн зүйлийн нэгэн даруй мөн гэнэ. Хамсум нэгэн өвгөн цэргээс асууруун:

	— Та байлдаанд явж үзсэн үү?

	— Би Ховдын хязгаарт Хасгийн дээрэмчин цэрэгтэй арван удаа тулсан!

	— Би энэ шар цэрэгт орсоор нэлээд удав. Энэ завсар байгуулсан гавьяа бага бус боловч өмнөөс эсэргүүцэн буудах бууны дуу сонссонгүй. Улаантантай өрсөлдөн буудалцаж улааныг өвс хадах адил сум тоолон алж мэргэн сайн бууч гэгдэж олонд гайхагдан нэр цол нэмэгдүүлэх агсан. Байлдаан бол эр хүний хийморь цог залийг сэргээгч хүний эр болон төрсний гавьяа юм. Байлдаж үзэх сэн.

	— Хүү минь байлдааныг хүсэх биш, хол байгаасай гэж ханцуй дотроо залбирах хэрээг.

	— Эр зоригтой болбол чоно чацга алдана гэгчийн үлгэрээр эрийн хүч зоригийг шантралгүй гаргавал заавал байлдаж болно.

	— Хүү минь чи юу ч үзээгүй, залуу хүн болоод ингэж дэмий ховсорч хоосон санаа хий бодол, зангууны үлгэр болж байна. 

	Хамсумын уур нь хүрч: 

	— Ховсорсон ч тэр, хувьсгалыг устгаж баатарлаг байлдагч эрийн алдрыг түмний газар дуурьсуулна гэжээ.

	Нэгэн шөнө Хамсум хий бодлын хэтийдсэн хүчинд согтуурсан тархи нь амралтгүйгээр ажиллаж зүүдлэн: улаан ирэв гэж хашхиран босож хувцас хунараа өмсөөд буу сумаа авч яаран сандарч гадна гарч улааны шороон түмэн цэрэг шоргоолж адил яралзан ирэхэд сум тоолон савраар адууны хомоол түүх адил алъя гэж хашхиран хэдэнтээ буудвал олон цэрэг сэрж сандран үймж ийш тийш гүйлдэн хоосон хуаран болжээ.

	 

	
Зэрэг галлавал сүртэй

	Нэгэн өглөө лам, ноёд, жанжин нойрссоноос дээшилж цэргийн хуаран зайн задгай цөм тайван байдалтай нам гүм. Өглөөний шар нарны аажмаар халаах илчнээ хүн амьтан нуруугаа ээж сэтгэл цочих газаргүй үнэхээр тэнэгэр байв.

	Үд дундын хэрд өмнөд уулын баруун сугаар морьтой олон цэргийн дөв дөрвөлжин бат жагсаал үзэгдэж улаан туг салхины аясыг даган намилзаж үдийн нарнаа урт урт жад гялалзахуйяа. Лам нар чанадын хүчнийг султгах тарниа уншиж цэрэг ардыг адислан жанжин түшмэл цэргүүдийг жагсаан захирч: Зэр зэвсэг, бороохой шийдмээ бэлтгэгтүн гэж байлдах чанга цаазыг зарлаж Өлийн давааны их хадны ард нуугдан хэвтэж бүгшин байлдах байр болгов.

	Улаан цэргийн жагсаал хувиран өөрчлөгдөж өмнөд уулын наадах хонхор бүүргүүдийг эзэлж тэртээ уулын оройгоос үхэр буу (их буу) галлахуйяа, шар цэргийн дотор палхийж уул нурах адил болж ухаан хагсарч буудсан сум нь бүгшсэн өвгөн хадыг дэлбэ цохиж хагарсан чулуу сум болон харвана. Уулын энэтээгээс дамар буу (машин буу)-гаар шүршин буудахуйяа. Хадны амсрыг үрэвтлээр үрэх адил, тоос мэт чулуу булцгануулан хаялна. Урт богино бууны дуу тас няс, пин пан хийж улаан цэргүүд ярс ярс хийж урагшлан давшина.

	Шар цэргүүд хадны араас хариу буудах гэвч олон бууны сум мөндөр адил ирнэ. Арга барагдаж хадны ард толгойгоо нуун нүд аньж шагайсан газаргүй хааяа нэг буудна. Гагцхүү тайж Жамсран:

	— Зэргээр галлавал сүртэй байна гэж тогтмол хашхирах бөгөөд лам ноёд, жанжин өндөр уулын орой дээр гарч алсыг дурандаж байлдааны байдлыг байцаана.

	Байлдахыг цаг ямагт хүсэн хийрхсэн зоригтой гавьяатай залуу Хамсум байлдах байтугай хадны ард айсан туулай адил нуугдан хэвтэж зүрх унасан мэт айн түгшиж, уушги зүрх нь амаар гарах шахаж ухаан нь ямар нэгэн хорт зүйл уусан мэт баларч «Амь наана, там цаана» гэгч үлгэрээр бодлын дотоодод бурхныг бясалган амандаа арьяабалыг үглэж, буудах ч завдалгүй байлдахыг юунд хүсэв гэж гасална.

	Улаан цэргийн буудах нь сум тоолно. Урагш давших нь усны үер мэт, шар цэргүүд эдгээр байдлыг тэсвэрлэн барсын тэнхэл, бүргэдийн зориг гаргавч улаан цэргийн хүчинд эсэргүүцэл болж яахан ялж туулна. Тэр нь түмэн бэрх, мянган хэцүүг мэдэж лам ноёд жанждаас эхлэн зугтаж, цэргүүд нь дагалдаж ундуй сундуй эрийн нэг.

	Улаан цэрэг энэ завшааныг ашиглаж торонд орсон шувуу барих адил лам ноёд жанждыг баривчлан авчээ.

	Гагцхүү Хамсум морины сайнд итгэж харцага шувуунд хөөгдсөн болжмор мэт уул усыг ялгахгүй нисэх мэт довтлон буруулж энэ нэгэн удаа аюулаас гэтэлжээ.

	 


Эцэстээ ийн буюу?

	Хамсум тэр өдрийн аюулаас гэтлэвч тархи мэдрэл дарь утаанд согтож дүйрэн, элэг цөс нь их бууны гийн дуунд цалгиж судас бүхний цусны лугшлага муудаж шөрвөс шандасны ажиллагаа суларч уйтгарт манан гаслант байдлын дотор эргүүтэн аль учрыг мэдэхгүй арваад хоног тэнэжээ.

	Энэхүү цогцсын хямралдаан ариун агаарын хүчнээр анагаагдаж дотор онгойж сэтгэл тайтгаран Идэрийн голын нэгэн эрэгнээ хэвтэж авай. Тэр даруй хүн үзвэл сэжиглэх магад хэмээн буу сумаа Идэрийн гүн цээлд хаяхад пүн хийж унаад ус арлан усны ёроолд живжээ. Умарт ууланд гарахаар алхлан явахын зуураа, энэ хэрэг гагцхүү миний тогтвор тэсвэргүй сэтгэл, хорсол заналын гашуунд согтуурч бусдын хөгжөөн хөөргөх уран үгсийн нарийн аргад автагдан өөрт эцсийн тулгарах бэрхшээл түгшүүрийг хумсны төдийхөн ч эс санасны үр боловсорч ийн зовлонгийн далайгаас гаслангийн рашааныг хүртэж аюулын хүрээлэнд сэтгэл эвдрэн бие талаар зүджээ.

	— Би юунд ингэв дээ... гэж өөрөө өөрийгөө зэмлэн зоригийн ир хянгар болтол мохож омгийн үзүүр тугалган жадаар хүр чулуу хатгах адил шантарч өөртөө гомдож гутсан гашуудлын нулимс хэд хэдэн хэлхээгээр цуварч ахуйяа.

	Шар цэргийн идэвхтэн Заб гэгч ирж уулзаад Хамсумын тийнхүү байдлыг мэдэж:

	— Чи сэтгэлээ сул тавь, хэрэг нэгэнт төгсөл болов. Цөвүүн цагийн хоёрдугаар нар авралт Ванчин богдын нууц авшгийн хүчин төгөлдөр бясалгасан их Дүвчин лам, улаантныг барс арслангийн хүчин, бүргэдийн зориг гарган ялж туулагч их жанжин Түгж нарын зэрэг манай гайхамшиг бүрдсэн удирдагчдаас цагийн эрхийг дагаж муу ёрын хүлээснээ хүлэгдэж улаантны өмнө тэргүүнээ дарж сөгдөж баригдав. Гэвч тэдний улаантанд рид хувилгаанаа үзүүлж ялж төгсгөн гийгүүлэн ирэхийг болзож эс болно... гэж морины жолоо залж давхин оджээ.

	Хамсум энэхэн хэсэг муу зүгийн мэдээг сонсмогц түүний оюун нэгэн агшнаа уяран дотор нь гэгээн нарыг үүл халхлах адил харанхуйлж хөсөр унахуйяа.

	Орчин тойрны уул хад ургамал хэв хэзээний байдлаар ер анзаарсангүй мэт. Намрын хонгор салхи сэр сэр салхилан сая гандаж хатсан цэцэг навчсын буурцаг хийсэж, буцах шувууд гүн огторгуйд уянгатайяа аялуулан донгодож өмнөд зүгийг барьж хэлхээстэй сувд адил жирийн хальж өнгөрөн авай. Хамсумын хүүр, хээрийн талд халиуран найгах гандмал өвсний дунд хэвтэхийг хэн олж мэднэм? Нойрноос сэрэх мэт өндийж харвал хэдэн улаан цэрэг хүрээлэн зогссоныг мэдэв. Түүний өмнө лам нар том жижиг ноёд олон хүнийг яргалж байсан элдэв бузар явдлууд үзэгдэх мэт санагджээ.

	 

	* * *

	 

	Энэхүү нэгэн хорслоос түмэн зэрлэг явдал гэдэг бяцхан зохиолыг 22 онд гадаадын эзэрхэг түрэмгийн нэр сүрд шүтэж зэвсэг барин хувьсгалт засаг төрд тэрсэлж улсын өрнөд хязгаарын түмэн ардыг мухар сүсгийн сархдаар согтоон үхлийн далайд түлхэж, усан галын дотор гасалгасан эсэргүү хөдөлгөөний үзэшгүй зэрлэг зандалчин явдлууд ба улаан цэргийн эрэлхэг баатарлаг явдалд сөнөсөн зэргээс эш татаж олон уншигч ард, өсөх идэрчүүдийн уншин сонирхох, түмэн оны жигшил заналтай умарташгүй зүйлүүдийг товчилж ядан чадан найруулсанд онож зохиосон болбол төдий л биз ээ. Осолдон мөхөстсөн газар бий ахул сэтгэлэг адил уран зохиолч, бичгийн хүмүүс уудам сэтгэлийн төвөөс санаа харамгүй адбиш ав тэгшээр сэлбэн залруулж өсөх хурц билигтэн, авьяаслаг залуучуудын судлан сурах их жагсаалд цэцэг мэт жигдрэн гарч монгол уран зохиолоо хүсэх мэт яруу гайхамшгаар мандуулах замыг нээн өнгөрснийг залхаан ирээдүйг угтаж байгаа үйлст мөхсийн энэхүү зүтгэл агаарт дэгдэн үймэх барамнасын төдийхөн ч тус нэмэр болбол туйлын хүсэл гүйцэв хэмээн бахдан баясъюу.

	 

	* * *

	 

	Энэхүү зохиолын хүн, газрын нэрийг зохиомол, гагцхүү Түгж бол эсэргүү хөдөлгөөний хамаг хорын охь (хорз) жанжин болох тул жинхэнэ нэрээр бичив.

	        Зэрэг галлавал сүртэй

	    ЖАВХЛАНТ СҮРЭГ

	        1. ЗАЛУУ АДУУЧИН

	        2. ЗАЛУУ МАНААЧИН, ЖАВАРТАЙ ҮҮР

	        3. АДУУЧНЫ ЗҮДЭЛ, АРГАЛЫН ХЭРҮҮЛ

	        4. ОРОО ХЭЭР, УУРГАЧ ЗАЛУУ

	        5. ГУРВАН БАЯР

	    УЙДАНГУЙ СЭТГЭЛИЙГ БАЯР УЧРАН СЭРГЭЭВ

	    ДАЛАН ХУДАЛЧИЙН ҮГНЭЭС

	        1. БАТГАНЫН УНГАС

	        2. БОТГЫГ УНАЖ ИНГИЙГ ДҮҮРЭВ

	        3. ЗҮР СӨӨХИЙ ӨМСӨЖ ЛУУЧНААР ӨШИГЛӨВ

	    АНЧИН

	        1. ХЭЛЭЛЦЭЭРТЭЭ

	        2. АВЫН ТҮРҮҮ

	        3. ОЙ ДУНДУУР

	        4. УЙДАШГҮЙ

	        5. ГАГЦААР ТАВЫГ

	        6. 50 БА 100

	    АЛТНААС АМИА

	        I. ХЭЭТЭЙ ГУУЛЬ

	        II. ОЛЗНЫ ТОВЧОО

	        III. ЯМАА АЧИЖ АЯЛАВ

	        IV. ЭНДЭЭС ЭРДЭНЭ ОЛОВ

	    УСАН ЭРДЭНЭ

	    ЭРЭЛХЭГ ХӨВҮҮН

	    ТҮШМЭЛ ТӨГӨЛДӨР ХОЁР

	        Нэг. ТҮШМЭЛ ТҮРЭМГИЙ, ТӨГӨЛДӨР ХЭЛЭМГИЙ

	        Хоёр. ТҮШМЭЛИЙН ШАГНАЛ, ТӨГӨЛДРИЙН ЗОВОЛ

	    ҮНЭГ БАТГАНА ХОЁР

	    ҮЙЛСИЙН ҮНЭН ТҮҮХ

	    ЗАМЫН ТЭМДЭГЛЭЛ

	    ЦАГДАА

	    ХОЙНООС ИРСЭН БИЧИГ

	    АРДЫНХАА ТӨРИЙН ТУСГААР ТОГТНОЛЫГ ЦОГ ЖАВХЛАНТАЙ БАТЛАВ

	    АЛЬ НЬ ЗӨВ БЭ?

	    МИНИЙ АР ГЭР

	    СҮХБААТАР ХОТ

	    АРДЫН ХҮЧ

	    ИЛД

	    ТАРИА ХУРААЛТЫН НЭГ ӨДӨР

	    ХЭНИЙ МӨР ВЭ

